
10月24日，還有156日天。

今天是個大日子，因為我終於腳踏實地，抽空來設下這個欄目。這是我一直以來想做的事。

為甚麼呢？

人云DSE是人生重大的轉捩點，身在其中的人會被沉重的壓力重重包圍，密不透風，喘不過氣，前路茫茫，完全不見任何希望。但原來在他們之上的一群經歷完DSE，嘗盡人世間的滄桑後，回頭俯瞰一班努力攀爬的中學生，卻是會心微笑，不以為然，一切就是如此微不足道，或許到了那個足以站在道德高地評論當代中學生的心理質素，抗打能力時，自己早已忘記此時此刻的垂死掙扎。人生只有一次，何不以筆記之，日後空閒時看一下，回憶一下，笑一下，放鬆一下，總比讓這段珍貴的奮鬥史遺留在人生路的某處，漸漸分解，埋沒的好。

其實我還有一個想法。正如曾子吾日三省吾生，若然我能藉此總結我的溫習進度，整理複雜心情，抒發壓力，應能提升溫習效能，事半功倍。

還有的是，事出必有因，雖則放榜日未到，但要來的終會來，要面對的總要面對，不管成績如何，也會和這數月的溫習有密切的關係，供後世借鑒，何樂而不為？

相信你看到這裏，總會感到我是個很很很理性的人，想必早已溫習完畢，胸有成竹，那你就錯了。以上的文字是我裝成熟地寫出來的。

我是個散漫的人。典型的那種臨急抱腳的人。至今我還沒認真做pp的人。我也不知道我為甚麼依然能在學校裏生存到現在。

學校是某中西區名校，好串的那間，我是男的，lol明嘅會明。

成績中品：

排名:
Chin 17/15X
Eng 111/15X
Math 137/152 (fry左，被槍斃左好多次)
LS 47/15X
Bio 41/67
BAFS BM 11/30
中史 9/19
總排名: 87/15X

F.5 Final的成績，math 炒粉，bio差不多炒，eng 不過不失，但paper3 炒。

直到現在，我還沒開始做pp。因為我的溫習進度慢到抽筋，差不多到了左耳入，右耳出的地步。

我想說的是，這是個很不安的開局。

更不安的是，學校的老師教得很好，相較其他班別，我班陣容強勢，完全係無得輸。我知道他們一直在擔心，一直在大聲呵斥我們班的懶散。我知道他們對我們厚重的期望.。我開始有點害怕會辜負他們的一番好意。

或許壓力會推動我們。

就在昨天，我打完呢年最後一舖機後，我del了game。我已經準備好了。

真的，準備好了。

因為時間緊迫，以後我不會定期更新，即使更新也不會如此詳盡，兩句起三句止，希望你們見諒。

好啦我轉番個channel。

話說學校呢排日日test，今日test accounting 的 compulsory part，即係income statement, financial position, 計ratio個d，

限時40mins，四題，正常人夠哂啦。

然後，

我無帶cal機，

成份卷由頭troll到落尾，

灰哂。

（20：21）

10月31日   還有149日

今日考左一份中史加一份中文綜合，有讀中史嘅人應該知道，呢個係一個非常玩命嘅組合，考完隻手絕對唔駛要...

呢個禮拜其實都係咁過，做卷派卷對卷，然後溫書嘅溫書，補習嘅補習，我發覺自己已經習慣左測驗，以前一入課室會問：「喂，今日有咩功課？」而加就變左「喂，今日有咩test呀？」，可能呢d就係所謂嘅心境提升左一個層次。

最近開始想爆一爆中文，上個禮拜派番份2018dse pp得Lv3，範文同文言炒哂，然後每次說話練得1+1，我覺得個中文老師開始有d唔妥我...所以而加要日日溫一課範文，oral就盡量1+2先求合格...

值得一提係星期一去左長州石灘做Rocky Shore，浸下水玩下螺爬下石。d石有半個人咁高，爬5-10分鐘，都幾危險下架，我到而加都想知有咩理由驅使我喺無買保險嘅情況下去爬石。講真我係無試過咁爬，所以淆底到一隻手攞工具，一隻扶住隔離d石，三秒先行一步，如果唔係跌落去斷手斷腳絕對見紅。然後我完全唔明點解有條友可以邊爬石邊擔住把傘咁勇...後來有條友扶住我話要借力，嗰時因為近岸邊加上潮漲關係，有d石已經俾水整濕，條友企都企唔穩就跌親，扯埋我隻手落去，絕對係雷友黎...

唔知大家有無留意，今日黃昏個天好紅，好鮮豔，好有層次，幾靚...有時，不妨放低手機，耳筒，由其是搭巴士嘅朋友，我相信你之所以唔搭鐵係因為唔想迫，唔想咁快翻屋企，而我只係想走馬看花，睇下出面風景，睇下d人點笑，睇下一個社區難得嘅人情味。既然係咁，點解仲困喺只有自己，冰冷嘅電子世界，唔珍惜難得嘅平靜，難得嘅悠閒？


（19：32）

11月1日   還有148日

今日依舊係例行嘅中史test，一日一中史test，強健筋骨身體好。

放學即衝駱克道自修室操左份2017 eng paper1 pp，然後銅鑼灣補數補到十點，翻到黎已經11點，聽日仲繼續係中史到中文quiz...

其實本來我今日唔諗住打字，但係因為我有件事做錯左，想喺度道個歉，或許會令自己安心d。

話說銅鑼灣廣場電梯壞左，咁啱有幾位老伯伯好辛苦咁撐住柺杖，一級一級咁落電梯。嗰時我唔知發咩神經喺到到班frd笑佢地笨拙嘅步伐，雖然幾位伯伯都聽唔到，但係我相信聽到我地對話嘅人都會覺得好難聽。後來我等下巴士，冷卻哂成個人，先發覺我可能唔覺意親手傷害左一個人。

係，我想喺度向我唔經思考，衝口而出嘅魯莽之言道歉。或者你地睇唔到，我當然希望你地睇唔到，聽唔到，但係講左出黎，起碼對自己有個交待。你可能會覺得我CLS，咁小事都要公開道歉。

如果你真係咁諗，你不如試下代入佢地嘅處境諗下，如果你聽到我地咁講，你會有咩反應？而且你終有一日會老，呢d事點都會遇到次。最基本就係己所不欲，勿施於人。

再深d，推己及人，佢地係活生生嘅人，經歷過大風大浪，尊嚴點都會有，佢地需要嘅係社會嘅關愛同尊重，因為佢地曾經貢獻社會。而呢d言語就好似話佢應該早死早走，點會唔hurt？

其實，除左道歉之外，我想講嘅係，言語係一把無敵嘅殺人兇器，殺人於無形，無從可防。話唔定你一句開玩笑，無心之失嘅話，會成為摧毀別人心智嘅最後一棵草，耿耿於懷。所以出口之前，你要考慮究竟你承唔承擔得到玩笑背後嘅惡果，究竟你負唔負得起玩笑過後嘅責任？

我不嬲唔想傷害人，因為曾經俾人傷害，所以更加知道言語嘅威力。你話我CLS都好，天真又好，我討厭自己手起刀落，一副屠夫嘅形象。

總之，真係對唔住，祝你地長命百歲啦！

溫！書！

（00：06）

11月12日 還有137日

各位好耐無見，請原諒我而加先黎打字，雖然聽日有bio+中史test，不過總係覺得事情隔太耐就會過氣，所以先會打字。

上個禮拜淋巴腺發炎，病左幾日，所以無打文上黎...之前大病係一個月前，真係都幾密下，可能要開始注意下自己d作息時間。

呢個禮拜都無咩野事，都係test lor，test到你同我講聽日有test我都覺得係好小事。

值得一提係上星期六去左銅鑼灣某名校聯校練中文oral，原本以為終於可以係其他老師黎評，點知係教自己嘅中文老師，我心裏面打左個突，因為自己之前練嘅時候一向1+1，而且佢永遠都係俾9以下嘅分數我，咁1+1必炒蛋，我都明，但係重要嘅係佢勁講邏輯，對於我呢d個腦亂到一pat屎嘅人係絕對嘅剋星，所以我完全淆哂LOL。如果係其他老師反而無咁大壓力...當然最後佢評我4+4，我又又又肥左，最記得佢講左句：絲毫沒有長進，走呀！

後黎聽到其他同學話6+6呀，對面d老師亂咁俾...我有一刻係灰左，不過想深一層，而加俾得嚴，迫自己面對現實，好過將來dse遇到個好似我老師咁嚴嘅marker，先發覺原來之前俾得高分嘅practice係垃圾。咁無可厚非，我老師係絕對一位超嚴厲嘅好老師黎，我絕對唔覺佢會勁開心咁俾自己學生一個炒粉嘅分數。所以，痛苦只會令我變得更堅強(wtf?)

順帶一提，聯校嘅隊友好carry，因為oral個題係考LS野，其中一位隊友有背數據，例如咩香港排第幾，我相信佢LS應該幾掂。後來我想下想下，原來LS係要背data架咩？點解自己一直無諗過...佢可以話係俾左我一個溫LS嘅方向，所以我真係要多謝佢。

好啦，時間唔多，講番今日，今日派左校內試時間表，講真我收到嘅時候真係嚇左一跳，望一望錶，原來已經差不多12月，時間真係過得好快，距離DSE又近左...然而我d野仲未溫得夠熟，呢一個月應該辛苦d啦，狀態要返哂黎先得。

呢個moment，我要爆啦。

（21：12）


